
Visoki  predstavnik  preduzima
korake za rješavanje pitanja
finansijskih  zloupotreba  u
Federalnom  ministarstvu  za
izbjeglice
“Nalazi  specijalnog  revizora  koji  se  odnose  na  rad
Ministarstva za izbjeglice i raseljena lica Federacije BiH su
sramotni,”  rekao  je  visoki  predstavnik,  Paddy  Ashdown,  na
konferenciji za štampu održanoj danas u Sarajevu. ”Do krađe je
došlo  u  srcu  same  vlade.  Najugroženiji  sloj
bosanskohercegovačkog društva – izbjeglice i raseljena lica –
pokradeni su od strane onih čija je dužnost bila da štite
njihove interese”.

Izvještaj specijalnog revizora je potaknut slabim rezultatima
koje je Federacija BiH  pokazala u financijskoj pomoći obnovi.
Izvještaj  naglašava  da  je  rukovodstvo  ovog  ministarstva
sistematski  zloupotrebljavalo  finansijsku  kontrolu  isplate
sredstava. Ovo se odnosi na vršioca dužnosti ministra tokom
perioda izvještavanja, Mijata Tuku, kao i na neke od njegovih
najbližih  suradnika.  Izvještaj  je  utvrdio  da  su  milioni
konvertibilnih  maraka  poreskih  obveznika  protraćeni,
vjerovatno  pokradeni.

Prema Izvještaju, svjesne greške u rukovođenju ministarstvom
omogućile su da se izbjegne procedura tendera, a određene,
često sumnjive, firme bogatile su se novcem prikupljenih po
osnovu  poreza  u  BiH  čija  je  svrha  bila  da  pomogne
najsiromašnijima pripadnicima bosanskohercegovačkog društva.

“Nepostojanje odgovarajućih računovodstvenih metoda znači da
povratnici kojima je obećana pomoć i dalje nemaju krova nad

glavom.”  izjavio  je  visoki  predstavnik.  “Mnoge  od  ovih
zloupotreba istaknute su u reviziji koja je provedena 2001.
godine,  no  ništa  nije  učinjeno;  štaviše,  2002.  godine
situacija  se  dalje  pogoršala.”

Visoki  predstavnik  je  danas  najavio  mjere  za  sprečavanje
daljih  zloupotreba.  Prvo,  odmah  je  imenovan  nezavisni
privremeni revizor kako bi se osigurala maksimalna kontrola
rashoda i efikasna upotreba javnih sredstava. Drugo, visoki
predstavnik je nametnuo izmjene i dopune na federalni Zakon o
izbjeglicama,  čime  se  daje  čvršći  okvir  za  rad  ovog
ministarstva.

Visoki  predstavnik  je  također  rekao  da  se  viši  zamjenik
visokog  predstavnika,  Gerhard  Enver  Schrömbgens,  pismom
obratio premijeru FBiH Ahmetu Hadžipašiću, ministru finansija
FBiH Draganu Vrankiću, i ministru za izbjeglice FBiH Edinu
Musiću  i  naveo  mjere  koje  je  potrebno  poduzeti  da  bi  se
raščistila  situacija  i  reorganiziralo  Ministarstvo  za
izbjeglice  FBiH.

Mijat Tuka je zastupnik NHI u Zastupničkom domu BiH. Visoki
predstavnik  se  Krešimiru  Zubaku,  predsjedniku  NHI,  obratio
pismom u kome apelira na njega da osigura da se ovo pitanje
riješi na način uobičajen u drugim dijelovima Evrope. Osobe za
koje se utvrdi da su odgovorni za zloupotrebe moraju preuzeti
odgovornost  za  to.  Visoki  predstavnik  je  naglasio  da  će,
ukoliko se ništa ne desi u roku od sedam dana, biti primoran
da ponovo razmotri ovo pitanje.

Ministar  za  ljudska  prava  i  izbjeglice  BiH,  Mirsad  Kebo,
ambasador  Gerhard  Enver  Schrömbgens,  prijelazni  šef  misije
UNHCR-a u BiH-a, Udo Janz te predstavnik OSCE-a, John Ging, su
također prisustvovali današnjoj konferenciji za štampu.


